
					Kaca puniki sampun kauji-wacén
ngandikain Gek Darsini ajak panyeroane ngaba sodaane ka gunung rata
sawireh sampun jam telu siang, wayahe patut ngajengang.

"Inggih Beli Ngurah lan Mbok Ayu Suci mangkin ngiring ngajengang
dumun."

"Beh, mara pesan ngajeng sate kambing di Klungkung. Melahan
nyanan petenge sapisanan, apang maan mategtegan malu, kari leleh,"
pasaurne Gusti Biang Suci kaleson.

Nganti sanja Gusti Biang Ngurah nuturang indik dudonan karyane
ane lakar kamargiang di dina Wraspatine, ngawit mapandes, mapetik
lantas masayut nganten utawi makerab. Sasampune pada usan
masiram Ian magenti pangangge saha muspa mangening-ening, ibunne
malinggih kakiter baan oka Ian mantune kang kinasih. Panyeroane di
pewaregan repot ngadukang lawar anggon nyanggra pengantene sang
wau prapta saking Sasak.

"Nah Ratna, jani kanggoang madaar cara di Bali magibung anggon
panyapa, tumben matemu ngajak Ibu lan ipah-ipahe dini." Gusti Biang
Ngurah lantas ngebatang pangibungan sampun misi nasi lan ebatan
dolong mawadah ancak sagenepnyane luire : urab barak, urab putih,
anyang, jukut blingbing, timbungan, lan sate mapesel 18 katih.
Kakomoh buin malenan mawadah jembung. Inuman sajaba yeh masih
ada limun lan bier.

"Beh, ene mara lawar seken. Kenken Yu Ngurah masesangi
dadi sampun ngae lawar? Kaden buin telun mara acarane," kenten
pandikanne Gusti Ngurah Gede kenyem.

"Dadi orahang kenten. Nanging sujatinne mula angayubagia ring
Ida Hyang Widi, panake selamet uli pancabaya tur ngajak kurenan
mulih apang nyak adung, paras paros, salunglung subayantaka. Nah,
mangkin ngiring Bli Ngurah lan Mbok Ayu Suci ngararis malinggih

